
	ШААЛУУ ХҮҮ МАУГЛИ - 4
 

	“УЛСЫН ХЭВЛЭЛИЙН ГАЗАР” Улаанбаатар хотноо 1959 онд эрхлэн хэвлүүлсэн “ШААЛУУ ХҮҮ МАУГЛИ” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ВАНГИЙН ДЭГЭЭ

	Каа бол ууланд орших аварга могой бөгөөд төрсөн өдрөөсөө хойш лав хоёр зуугаад удаа гуужиж арьсаа сольсон буй за. Тэр нэгэн шөнө Хүйтэн Ичээнд Мауглийн амийг Каа аварсныг Маугли мартдаггүй учир түүнд золгохоор ирснийг та бүхэн мэдэж байгаа биз ээ. Могой гуужсан үедээ шинэ арьсаа гялтганасан сайхан болтол ууртай байдаг. Каа, Мауглийг дооглохоо больсон билээ. Харин Мауглийг бүх жунглийнхний нэгэн адил Жунглийн эзэн гэж үзэх тул өөрийнхөө зэрэгтэй аварга могой дуулж болох хэр баргийн сониныг ярьж өгчээ. Дээд, доод, дунд жунгли, дов сондуул, мухар хожуул, бул цул мод чулуу зэргийн дэргэдэх амьдралын тухай Каагийн үл мэдэх юм түүний хальсны өчүүхэн нэгэн хайрсан дээр багтчих байх аа. 

	Тэр өдөр Маугли, Каагийн том цагариг завсар суугаад, чулуун дунд унасан түүний хуучин арьсны хайрсыг хуруугаар имчин байв. Мауглийн нүцгэн өргөн мөрний дор Каа өөрийн биеийг тун эелдгээр тавьсан тул Маугли хүү зөөлөн сандал дээр суусан мэт байлаа. 

	— Энэ чинь бүв бүтэн, нүдний нь хайрс хүртэл бүтэн байна шүү. Толгойг чинь бүрхэж байсан зүйл хөл дор чинь хэвтэхийг харахад яасан хачин бэ! гэж Маугли аяархан хэлээд гуужсан арьсаар тоглож байв. 

	— Тийм ээ, гагцхүү над хөл байхгүй, энэ нь манайханд жирийн зүйл учраас хачин юм юу байх вэ. Өөрийнхөө арьсыг чи хатуу, хуурай байгааг ердөө мэддэггүй юү? гэж Каа хэлэв.

	— Тэгвэл, Хавтгай толгойт минь, би явж усанд оръё. Үнэндээ, шатам халуунд би арьсаа бүр хуулж хаячхаад, арьсгүй гүймээр санагдах юм. 

	— Би ч бас усанд шумбаад арьсаа сольдог юм. Миний шинэ хувцас чамд ямар санагдаж байна?

	Маугли гараараа, түүний ташуу дөрвөлжин хээтэй асар том нурууг илж:

	— Яст мэлхийн хуяг хатуу боловч ийм цоохор биш. Надтай нэр нэгт мэлхийн арьс цоохор боловч ийм хатуу биш. Харахад удвал цэцгийн хээ мэт сайхан гэж санаашран өгүүлэв. 

	— Шинэ арьсанд ус хэрэгтэй. Усанд анх орох болтол арьсны өнгө тийм сайхан байдаггүй. Явж усанд оръё! 

	— Би чамайг өргөөд явъя! гэж Маугли Каа-гийн том биеийг бүдүүн хэсгээс нь өргөхөөр бөхийж инээмсэглэн хэлэв. 

	Энэ нь усны бүдүүн хоолойг өргөхтэй адил хэрэг байсан бөгөөд Каа тааламжтайяа уухилан хөдлөлгүй хэвтэх ажээ. Тэгээд тэдний заншил болсон оройн тоглоом эхэлжээ. Ид хав хүчин чадал нь ид дундаа байгаа жаал хүү, сайхан шинэ арьстай болсон аварга могой хоёр нүдний хараа, хүч тамираа шалгахаар харилцан ноцолдов. Каа хэрэв дур нь хүрвэл Маугли шиг зуугаад амьтныг нэгмөсөн няц дарж чадах боловч өөрийн хүч чадлын аравны нэгэн хувийг ч хэрэглэхгүй, биеэ барьж хянуур тоглож байв.

	Маугли хэзээ Каа-тай тэнцэх хүч чадалтай болсон үед түүнд тоглоомын арга маягийг Каа зааж өгсөн тул түүний бие ер бус уян нугарамтгай болно. Заримдаа Маугли хоолойгоо хүртэл Каа-гаар ороолгон бүслүүлээд түүний хүзүүнээс барьж авах санаатай өрөөсөн гараа суллах гэж хүчлэн ноцолдож зогсож байдаг ажээ. Тэгэхэд нь Каа бүсэлж ороосноо сулруулахад түүний асар том сүүлийг хожуул чулуунд тулуулахгүйн тулд хөлөөрөө хурдан хурдан өшиглөдөг байв. Тэд нэг нэгийгээ довтлох бололцоотой агшныг отон, нааш цааш найгалдан зууралдаж, бүр сүүлдээ уран баримал шиг гуа үзэсгэлэнтэй болсноо гар хөл нь гялалзан, хар, шар цагаригаас бүтсэн салхин эргүүлэг мэт болж хуйлран, дахин дахин ноцолддог ажээ. 

	— За! Хараарай! Жаахан Дүү минь, би чамд хүрсэн шүү! Ингээд, ингээд! Чиний гар нээрэн чилчихлээ гэж үү? За дахиад! гэж Мауглийн хурдан гар ч няцааж чадахгүйгээр толгойгоороо гэнэтийн дайралт хийдэг байв. 

	Каа толгойгоороо агшин зуур дэлсэн Мауглийг унагаахад энэ тоглоом ямагт адил дүнтэй төгсдөг байлаа. Маугли энэ цахилгаан мэт хурдан довтолгооноос биеэ хамгаалж сурсангүй ажээ. Гэтэл ийм довтолгоо хийхэд ядах юмгүй гэж Каа ярьдаг байв.

	— Ан өлзий! гэж Каа хэлэв.

	Тэгэхлээр Маугли аахилан уухилж тачигнатал инээсээр арваад алхам ухарч зайлдаг байсан аж. 

	Маугли гараараа дүүрэн өвс атган босоод, цэцэн могой Каагийн хойноос дагаж түүний усанд орох дуртай газар луу явдаг байв. Тэр газар нь хад чулуугаар хүрээлэгдсэн гүн хар цээл бөгөөд түүн рүү живж унасан моднууд улам үзэмжтэй сайхан болгожээ. Жунглийн заншил ёсоор хүү усанд, чимээгүй шумбан орсноо шоволзон гарч, толгойгоо салаавчлан, усан дээр гэдрэг харан хөвж, сарыг ширтэн хэвтээд, усанд туяарах сарны туяаг хөлөөрөө цохилно. Каа гурвалжин толгойгоороо ус яран цухуйж, Мауглийн мөрөн дээр толгойгоо тавив. Тэд сэрүүн тунгалаг усанд бүүвэйлэгдэн, хөдөлгөөнгүй хэвтэцгээв. 

	— Яасан сайхан юм бэ! Энэ үед хүн сүрэг шавар гэртээ, модон орон дээр хэвтэж, цэвэр салхи орох нүх бүхнийг битүүлж, өгөршсөн даавуугаар толгойгоо хучиж, уйтгарт дууг хамраараа гиншиж байгаа даа. Жунглид л дээр юм! гэж Маугли зүүрмэглэн хэлэв.

	Яарамтгай хорт могой, тэдний өмнүүр хадан дээгүүр явж ус уугаад өлзийтэй сайхныг ерөөж далд оров. 

	— О-о-ш! Жаахан Дүү минь, чамд жунгли, чиний хүссэн болгоныг чинь өгч байдаг юм шив дээ? гэж Каа ямар нэг юм санасан бололтой хэлэв. 

	— Болоогүй л байна даа. Сар бүгд л шинэ Шер-Ханыг өгч алуулаад байдаг сан бол болох нь тэр. Одоо би түүнийг, одсоос тусламж гуйхгүйгээр өөрийн гараар алж чадах билээ. Түүнээс гадна бороо орж буй үед нар гийгүүлэх буюу зуны аагим халуунд нарыг бороо халхалж байгаасай гэж хүсэх юм. 

	Түүнчлэн би өлссөн үедээ гөрөөс алах юм сан гэж боддог, гөрөөс алчихвал, буга алах юм сан, буга алчихвал, оронго алах юм сан гэж бодох юм. Гэтэл бүгдийг нь алчих удаа ч байдаг шүү дээ гэж Маугли инээмсэглэн хэлэв. 

	— Чи өөр юү ч хүсдэггүй юү? гэж Каа асуув. 

	— Би өөр юү хүсэх вэ дээ? Над жунгли ба Жунглийн Хайр хишиг байна шүү дээ! Ертөнц дээр баруун зүүн хоёрын хооронд өөр юм байдаг юм уу?

	— Хорт могойн ярьснаар бол... гэж Каа өгүүлтэл,

	— Ямар хорт могой? Саяын явж өнгөрдөг л бол юу ч яриагүй. Тэр зөвхөн л ан хийж явсан шүү дээ. 

	— Тэр биш ээ, өөр. 

	— Хортонтой чи ер нь их сүлбээтэй юү? Би тэднийг яах ч үгүй. Тэд явдаг замаараа л явж байг. Тэд жижигхэн мөртөө үүдэн шүдэндээ хор агуулж явдаг нь л тусгүй. Чи ямар хорт, могойтой ярилцаа вэ?

	Каа, хөндлөн долгионд зогссон усны онгоц шиг аажимхан ганхаж:

	— Гурав дөрвөн сарын өмнө Хүйтэн Ичээнд чамайг ан хийж байхад... үүнийг чи мартаагүй байлгүй, миний агнаж байсан тэр нэг новш, чамайг өмгөөлөн миний эвдсэн тэр байшин руу, цөөрөм усны урдуур шалчигнан орж, газар доогуур алга болсон юм гэж хэлэв. 

	Сармагчнуудын тухай ярьж байгааг Маугли ойлгоод:

	— Хүйтэн Ичээнд, газар дор хэн ч суудаггүй шүү дээ гэв.

	— Тэр новш, тэнд орж амьдрах гээгүй, амь зулбаж орсон юм. Тэр нь маш гүнзгий нүх байсан юм. Би хойноос нь шурган орж түүнийг алаад унтчихсан юм. Дараа нь би сэрээд улам цааш явсан гэж Каа хэлээ чичгэнүүлэн гаргаж ярив. 

	— Газар доогуур уу?

	— Тийм ээ. Тэгээд би эцэст нь миний үзээгүй олон зүйлийг үзүүлж, үл ойлгох зүйлийг над ярьсан хорт Цагаан могой Цагаан Клобук гэдэгтэй дайралдаж билээ. 

	— Шинэ ан уу? Чи тэгээд сайн гөрөөлсөн үү? гэж Маугли хурдан хажуулдаж асуув. 

	— Тэр маань ан амьтан биш, мөн байсан бол би бүх шүдийг нь булгалах юм. Харин Цагаан Клобукийн хэлснээр - хүмүүс - хүмүүс гэдгийг тэр өөрөө сайн мэддэг бололтой - тэр зүйлийг үзэхийн тул эцсийн амьсгалаа өгөхөөс ч буцахгүй юм гэнэ. 

	— Үзье л дээ! Би хүн байснаа одоо л санаж байна гэж Маугли хэлэв. 

	— Аяар, аяар! Яарах явдалгүй, нар залгисан Шар могойг хөөдсөн удаа бий. Би түүнтэй газар дор ярилцахдаа чиний тухай дурсаж чамайг хүн гэж хэлсэн, үнэндээ жунгли шиг хөгшин хорт цагаан могой хэлсэн нь: «Би хүн хараагүй уджээ. Тэгвэл тэр чинь ирж энэ зүйлсийг үзэг. Эдгээрийн хамгийн өчүүхнийг нь ч авахын тул олон хүн амиа хайрлахгүй сан».

	— Энэ ч тэгвэл шинэ л амьтан байна. Хорт амьтад бидэнд айж бүгсэн ан амьтан хаа байгааг огт хэлдэггүй юм шүү. Тэд ч найзгүй амьтад даа! 

	— Тэр чинь ан амьтад биш. Тэр бол... тэр бол... чухам юу болохыг нь би хэлж чадахгүй байна. 

	— Хоёулаа тийшээ очъё. Хорт цагаан могойг би ердөө үзээгүй. Ер нь би бусдыг нь ч үзэхийг хүсэж байна. Хорт цагаан могой, тэднийг бүгдийг нь алчихсан бол уу?

	— Тэр чинь амьтай юм биш. Хорт могой өөрөө түүнийг сахиж байдаг гэж хэлсэн. 

	— А! Чоно үүрэндээ олзоо авчраад сахиж байдаг шиг үү. Очъё! 

	Маугли эрэг тийш сэлж гараад биеэ хатаахын тул ногоон дээр хэд хөрвөөсний дараа тэр хоёр, та бүгдийн уншсан хэмхэрхий балгас - Хүйтэн Ичээний зүг оджээ. Одоо Маугли сармагчнаас айхаа больсон бөгөөд харин Мауглигаас сармагчнууд айн чичирдэг болжээ. Гэтэл энэ үед сармагчин аймаг жунглиэр тархсан тул Хүйтэн Ичээ сарны гэрэлд анир чимээгүй хоосон байлаа. 

	Каа, тавцангийн дунд байгаа, вангийн эвдэрхий цамхагт очоод, овоорсон хог шорооны завсраар гарч зоорь луу орсон хэмхэрхий шатаар буув. Маугли, Могойн уриа:

	«Та бид нэг цус махны садан, та бид ялгаагүй!» гэж дуудаад түүний хойноос дөрвөн хөллөн мөлхөж оров. 

	Энэ нь доош гудайсан бөгөөд ийш тийш нэлээд мурийсан хонгил гудамж байжээ. Түүний дундуур тэр нэлээд удаан явсаар, газрын хөрснөөс дээш 30 гаруй метр өндөр ургасан хөгшин модны үндэс, энэ нүхний хананаас ив түлхэн унагасан том чулуунд хүрчээ. Тэгээд тэр чулуу байсан нүх рүү шургатал нэлээд уудам хүнхээл рүү оржээ. Хүнхлийн адар нь тоо томшгүй олон модны ширэлдсэн үндэснээс бүтсэн учир тэдгээрийн хажуугаар гарсан ан хагархайнуудаар нарны туяа жирийн тусаж байжээ. 

	— Найдвартай сууц юм санж дээ. Ганцхан дэндүү хол учир өдөр болгон ирж болохгүй юм байна. За, тэгээд бид энд юугаа үзэх юм бил ээ? гэж Маугли босож нуруугаа сунгаж суниан хэлэв. 

	— Би юу ч биш гэж үү? гэсэн дуу нүхэн хүнхлийн гүнд сонсогдов. 

	Мауглийн өмнө цагаан юм сүүтгэнэх шиг болжээ. Тэр нь Маугли ердөө үзээгүй асар том хорт могой байсан бөгөөд харанхуй нүхэнд удаан байсан учраас өнгө нь хувирч: зааны хуучирч шарласан яс шиг болжээ.

	Түүний зовхи цагаан шаргалтан бөлцийж, нүд нь час улайгаад харахад аймаар зэрлэг шинжтэй болжээ. 

	Мауглийн эелдэг үг, түүний ангийн хутга нь ямагт бэлэн байдаг учир:

	— Ан өлзийтэй! гэж хэлэв. 

	— Хотод сонин юу байна? Зуугаад заан, хоёр түмэн адуу, тоолж баршгүй олон сүрэгтэй, хориод ванг захирсан вангийн хана хэрмээр бэхлэгдсэн агуу их хотод сонин юу байна? Миний чих хатуурснаас би байлдааны хэнгэргийн чимээ сонсоогүй удав гэж хорт цагаан могой хариу мэндлэлгүйгээр асуув. 

	— Бидний дээр жунгли байна. Заануудаас би ганцхан Хатхи ба түүний хүүхдүүдийг л танина. Ван гэдэг чинь юу юм бэ? гэж Маугли хэлэв. 

	— Чиний хот байхгүй болсон гэж би чамд дөрвөн сарын өмнө хэлсэн шүү дээ гэж Каа зөөлнөөр хэлэв.

	— Хаалга, үүд нь вангийн цамхгуудаар хамгаалагдсан, ойн их хот оргүй алга болчих гэж байхгүй. Энэ хот миний элэнц, хуланцын үед өндөгнөөсөө дэлбэрч байх үед баригдсан юм. Миний үр ач нар над шиг буурал болоход ч байх болно. Тэр хотыг эрт цагт Ягасарийн хүү Вийежи, түүний хүү Чандрабижи, түүний хүү Саладхийн үед барьж босгосон билээ. А, чиний ноён хэн бэ?

	— Үүний юү ярьж байгааг би ер ойлгохгүй юм. Бүр будилж орхилоо гэж Маугли Каа-д хандаж хэлэв.

	— Би бас адилхан. Энэ маш хөгшин... Бүх Хорт могойн Элэнц Эх та сонс. Энд эргэн тойрон эхлээд ямар л байсан тэр л чигээр жунгли байна. 

	— Тэгвэл өмнө суугаад, айхгүй байгаа энэ чинь хэн юм? Вангийн нэрийг мэдэхгүй мөртөө манай үг хэл дээр хүний ам, уруулаар яригч, ангийн хутгатай, могойн хэл яриатай, энэ хэн гэгч вэ? гэж хорт цагаан могой асуув. 

	— Намайг Маугли гэдэг. Би жунглийн хүн. Чононууд миний төрөл садан. Харин энэ Каа, миний ах, Хорт могойн Эх чи хэн гэгч вэ? гэж хариулав. 

	— Би вангийн эрдэнийн сангийн сахигч. Үүнийг хулгайлахаар ирсэн болгоныг алж бай гэж, арьсыг минь хар байх цагт Каран Ража намайг энд хийгээд, дээр минь чулуу тавьж билээ. Тэгээд тэр чулуун доогуур эрдэнэсийн зүйлийг хийхэд нь миний багш хуврагууд ном унших чимээг би сонссон юм гэж хорт могойг ярихад Маугли:

	«Гм! Би хүн сүргийн дотор байхдаа нэг бөөг мэддэг байсан. Түүний хэн болохыг би мэднэ. Энд удахгүй, гай гамшиг ирэх нь» гэж дотроо бодож байв. 

	Хорт могой цааш ярьсан нь:

	— Энэ эрдэнэсийн санг би сахих болсон тэр цагаас хойш тагласан чулууг таван удаа сөхсөн авч ямагт нэмэхийн тулд байснаас биш эндээс эрдэнэсийг аваачиж байгаагүй. Зуун вангийн эрдэнэсийн сан болох үүнээс өөр баялаг хаа ч үгүй. Гэвч чулууг сөхөөгүй маш удсанаар бодоход миний хотыг мартчихсан бололтой. 

	— Хотууд үгүй болсон. Эргэн тойрон хар л даа. Том модны үндэс, чулууг чинь хөдөлгөчихсөн байна шүү дээ. Мод, хүн хоёр хамт ургаж үл чадна гэж хорт могойг Каа ятгав. 

	— Энэ рүү ирэх замыг хүмүүс хоёр, гурван удаа олсон юм. Ирсэн хүмүүс энд эхлээд чимээ аниргүй байдаг бөгөөд харин тэднийг би харанхуйд тэмтрэн олоход тэд хашхирч эхлэх боловч тэр нь асар их уддаггүй болно. Гэтэл хүн, могой та хоёулаа манай хот үгүй болж, миний алба төгсгөл болсон мэтээр худал хэлж ирээд намайг өөрсдөдөө итгүүлэх гэж оролдож байна. Жилээс жилд хүмүүс бага хувирдаг юм. Би хувирдаггүй! Хэзээ чулууг ховхлон сөхөж, миний таних залбирлыг хуврагууд бөөнөөр дуулан уншиж, намайг бүлээн сүүгээр дайлж, гэрэлд гаргахаас нааш би, би, би бол вангийн Эрдэнэсийн Санг сахин хамгаална. Та нар бас хот сөнөсөн, мөн модны үндэс наашаа нэвтэрсэн байна гэцгээнэ үү? Тэгвэл юү хүссэнээ авахаар бөхийгтүн! Дэлхий дээр ийм сан өөр хаана ч байхгүй! Могойн хэлээр яригч хүн чи эндээс хэрэв гарч чадаад, ирсэн замаараа амьд буцвал алдарт вангууд чиний боол болох вий! гэж хорт могой ууртай хэлэв.

	— Дахиад би бас ойлгохоо байлаа. Дэлт чоно ийм гүнзгийд орж ирээд энэ том Цагаан Клубокийг хазчихлаа гэж үү дээ? Энэ үнэхээр галзуу юм шиг болчихлоо... Хорт Эх могой эндээс юү авч болохыг би үзэхгүй байна гэж Маугли тайван хэлэв. 

	— Энэ хүү ухаанаа алдаж гэж нар сарны бурхдыг барьж тангараглая! Чиний нүдийг анихаас өмнө би чамд нэг элбэрэл үзүүлье. Хар, нэг ч хүн үзээгүй юмыг үз! гэж хорт могой шуухиран хэлэв. 

	— Мауглид энэрэл тус үзүүлэх гэсэн этгээд, сайныгаа үздэггүй боловч харанхуйд юм болгон өөрчлөгддөг биз. Чамд хэрэгтэй байвал чинь би харж өгье л дөө гэж хүү шүд зууж хэлэв. 

	Тэгээд тэр харанхуй хүнхэлд нүдээ анийлгаж ажиглахад шалан дээр гялалзсан нэг зүйл байхыг харж дээш аваад:

	— А! Энэ чинь хүн сүргийн тэр тоглодог зүйлтэй адилхан юм байна. Гагцхүү тэдгээр нь хүрэн юм байсан, энэ чинь шар юм байна. 

	Маугли түүнийг газар хаяж урагш алхав. Урьд шуудайтай байгаад тэр нь өгөршиж асгарсан тав зургаан фунт зузаан алт, мөнгөн зоосоор бүх хүнхлийн шал бүрхсэн байжээ. Эдгээр нь удаан жил хэвтсэн учраас далайн харгианы элс шиг тэгширсэн байжээ. Зоосны дунд бадмаараг, оюу чулуун шигтгээстэй давтмал алтан товруутай, зааны цутгамал мөнгөн эмээл далайд хөлбөрсөн мэт хэвтэж байжээ.

	Тэнд вангийн хатагтайн хаш чулуун гартай паалантай мөнгөн тоногтой, хөшигний гогцоог хуваар хийсэн жууз, дамнуурга, номин чулуун унжлагуудтай дэнгийн алтан сууриуд, номин шигтгээн нүдтэй, таван фунтийн мөнгөн бурхад, алтан хуяг, удсанаас харласан сувдан хүрээтэй алтан чимэгтэй ган хуяг, хүрэн улаан бадмаараг дэлтэй дуулганууд, чий будагтай, яст мэлхийн хуяг, хирсийн арьсаар хийж, номин шигтгээтэй алтаар хүрээлэн чимсэн бамбайнууд, очир алмаас чулуун бариултай ангийн хутга, чинжаал, сэлэм, тэдгээрийн гэрүүд, өдрийн гэрлийг нэг ч удаа үзээгүй алтан аяга, шанага, цөгцнүүд, хаш хундага, бугуйвч, алтан цутгамал сам, чимэг, үнэртэн будаг шунхны сав, хамрын ээмэгнүүд, бөгж, бүс, хөлийн гархи, талст очир алмаас, бадмааргаар хийсэн долоон хуруу өргөн бүс, гурван давхар төмөрлөсөн модон авдрын мод нь өмхрөн ялзарч түүний дунд хув, бадмаараг, засмал алмаас, номин миндрага, талст хүрэн чулуунууд овоолготой байжээ.

	Хорт цагаан могойн зөв байжээ. Олон жилийн дайн, дээрэм, худалдаа хуримтлалын үр дүнд цугласан энэ их санг ямар ч мөнгөн тэмдгээр үнэлж болшгүй байжээ. Эрдэнийн чулуудыг оролцуулахгүйгээр дан зоосыг ч үнэлж баршгүй байснаас гадна дан алт мөнгөний цэвэр жин нь хоёр гурван зуун тонноос багагүй байжээ.

	Эдгээр зүйлс юү болохыг Маугли мэдэхгүй нь аргагүй байжээ. Харин хутганууд түүний сонирхлыг бага зэрэг татсан боловч өөрийн нь хутга шиг эвтэйхэн нь үгүй байсан учраас Маугли тэдгээрээс авсангүй. Маугли эцсийн эцэст, зоосон дунд далд орох шахсан зааны эмээлийн урд хэвтэж байгаа үнэхээр гайхамшигтай нэг зүйлийг олжээ. Энэ бол жижиг завь татах дэгээ мэт зааны хоёр фунтийн ангас хэмээх дэгээ байжээ. Түүний орой дээр гялалзсан дугариг бадмаараг байсан ба найман дюм1 урт бариулыг барихад тун эвтэйхэн болгохын тул засаж янзлаагүй оюу чулуугаар зай завсаргүй чимэглэжээ. Түүний дор хаш чулуун бөгж байжээ. Бөгжийг номин чулуунд шигтгэж үйлдсэн бадмаараг цэцэг хоёроор салаавчлан чимэглэсэн байжээ. Бусад хэсэг нь зааны цэвэр яс бөгөөд үзүүрт нь гангаар хийсэн хурц дэгээг, заан агнаж байгааг сийлсэн алтан чимгээр чимэглэсэн байжээ. Энэ чимэгт байгаа хээ нь Мауглийн найз Хатхитай адилхан байсан нь түүний сонирхлыг ихэд татжээ.

	Хорт цагаан могой, тэдний хойноос өчүүхэн төдий холдолгүй дагаж явав. 

	— Энэ бүгдийг үзэхийн тулд амьдралаа өгөхөд ч яах вэ биш үү? Агуу их энэрлийг би чамд үнэн үзүүлсэн байгаа биз? гэж Хорт Цагаан могой хэлэв.

	— Би ухаарахгүй байна. Энэ бүхэн чинь цөм хүйтэн, хатуу юм. Идшинд огт үл тохирох аж. Харин үүнийг бол гээд Маугли дэгээг өргөж, — Би нарны гэрэлд харахын тул авч гарахыг хүснэм. Энэ бүхнийг чи өөрийнхөө юм гэж хэлсэн шүү дээ. Тэгвэл над үүнийг бэлэглэчих, харин би чамд, идшинд чинь зориулж мэлхий авчирч өгье гэв. 

	Хорт цагаан могой, хорон санаандаа баясан бүх бие нь дагжиж хэлсэн нь:

	— Үүнийг чамд бэлэглэлгүй яах вэ. Чамайг эндээс явтал чинь энд байгаа бүх зүйлийг би чамд бэлэглэнэ. 

	— Би ч одоо явлаа л даа. Энд чинь хүйтэн харанхуй юм. Харин би энэ шовх юмыг чинь Жунглид авч одохыг хүсэж байна. 

	— Хөл дороо юу хэвтэж байгааг харагтун! 

	Маугли ямар нэгэн гөлгөр цагаан юм авч:

	— Энэ чинь хүний толгойн яс байна. Бас дахиад хоёр байна гэж тоомсоргүй хэлэв. 

	— Эрдэнэ санг аваачих гэж олон жилийн өмнө эдгээр хүмүүс ирсэн юм. Эд, надтай харанхуйд ярилцаад ингэж л тайвширсан юм даа. 

	— Эрдэнэсийн сан гэж чиний нэрлэж байгаа зүйлээс ямар нэг юм над хэрэгтэй гэж үү дээ? Хэрэв чи над, энэ дэгээг авч явахыг зөвшөөрвөл, над илүүдэхгүй, хэрвээ зөвшөөрөхгүй бол дутахгүй. Би хорт амьтадтай дайсагналцдаггүйгээс гадна чиний аймгийн Сургаал Үгийг би мэднэ. 

	— Энд чинь зөвхөн ганц Сургаал Үг байдаг, энэ үг - миний үг! 

	Каа нүдээ гялалзуулан урагш тэмүүлж:

	— Хүн авчир гэж над хэн хэллээ? гэхэд хөгшин хорт могой хэлээ гозолзуулан:

	— Би байлгүй яах вэ. Би хүн үзээгүй их удлаа. Гэтэл энэ чинь бидний хэлээр ярьдаг хүн юм байна. 

	— Тэгээд, ална гэж бид хэлэлцээгүй шүү дээ. Би Жунглидээ буцаж очоод, үүнийг үхэлд түлхчхээд ирлээ гэж яаж хэлэх бил ээ?

	— Цагаас нь өмнө би үүнийг алахгүй. Хэрэв чи явах хэрэгтэй бол тэр хананд нүх байна шүү дээ. Сармагчны тарган яргачин минь, одоо дуугүй бол! Чиний хүзүүнд чинь би нэг хүрвэл, Жунглигээ чи дахиж үзэхгүй шүү. Хэзээ ч эндээс хүн амьд гарч байгаагүй юм. Би бол Вангийн Хотын Эрдэнийн Сангийн Манаач. 

	— Шөнийн муу цагаан өт чамд, ямар ч хот, ямар ч ван одоо байхгүй гэж хэлж байна шүү! Бидний эргэн тойрон зөвхөн Жунгли л байна! гэж Каа өгүүлэв. 

	— Гэвч эрдэнийн сан нь бий шүү дээ. Тэгэхээр ингэж болно. Каа чи байзна, хөвүүний яаж гүйж харайхыг хар. Энд ан хийх газар мундахгүй. Амьдрал гэдэг мөн сайхан шүү! Харин хойш урагшаа гүйж харай! Тогло хүүхээ! 

	Маугли, Каа-гийн толгой дээр гараа амарлингуй тавьж шивнэсэн нь:

	— Энэ бузар цагаан, одоо болтол зөвхөн хүн сүргийн хүмүүсийг үзсэн байна. Харин намайг энэ мэдэхгүй байна. Агналдан тэмцэлдье гэж энэ өөрөө гуйлаа! Яахыгаа үзэг! 

	Маугли дэгээний үзүүрийг доош харуулан барьж зогсож байв. Маугли түүнийгээ ташуулдаж түргэн шидсэнд тэр нь том хорт могойн хавтгай толгой дээгүүр давж унахдаа түүний биеийг газарт хадав. Аварга могой нүд ирмэхийн зуур, гозолзож буй хорт могойн дээр, бүх биеийн хүндээр даран унаж, түүний хавтгай толгойноос сүүлийг нь хүртэл бүслэн ороов. Хорт могойн улаан нүд гялалзаж, толгойгоо баруун зүүн тийш галзуурсан мэт савлан байв. 

	Хутгаа шүүрэн авч байгаа Мауглийг Каа хараад:

	— Үүнийг алагтун! гэж хэлэв. 

	— Үгүй ээ. Идэх юмнаас өөр юмыг би алахгүй. Каа чи өөрөө хар л даа! гэж Маугли хутгаа гаргаж хэлэв. 

	Маугли, хорт могойг багалзуурдан атгаж хутганыхаа ирээр амыг нь ангайлгаж, аймшигт хорт дээд шүд нь харлаж, бутарсныг нь заав. Могойн жам ёсоор энэ хорт цагаан могойн хор дуусжээ. 

	— Тхунтх (ялзарсан муу хог)! гэж Маугли хэлээд Каа-д холдох дохио өгч, дэгээг газраас сугалан авч хорт цагаан могойг суллав. 

	— Вангийн Эрдэнэсийн Санд шинэ манаач хэрэгтэй болж. Тхунтх чи бузартжээ. Хойш урагшаа гүйж харай, ялзарсан муу хог! гэж Маугли ширүүн хэлэв. 

	— Над ичгэвтэр байна! Намайг алагтун! гэж хорт цагаан могой шивгэнэв. 

	— Аллага хядлагын тухай яриа дэндлээ. Одоо бид явлаа. Тхунтх аа, би чамтай тулалдаж дийлсэн учир энэ зэвсгийг авлаа. 

	— Яваа яваандаа наадах чинь чамайг алж болно шүү, мэдээрэй! Энэ чинь Үхэл шүү! Үхэл гэж мэдээрэй! Миний хотын бүх хүнийг ч алж чадах чадал наадахад чинь бий шүү. Жунглийн хүн чи үүнийг удаан хадгалж чадахгүй. Эсхүл чи үхнэ, хэн нэг этгээд чамаас булааж авна. Үүнийг чинь л авах гэж чамайг ална даа, ална, ална! Миний хүч тамир барагджээ. Гэвч энэ шовх юм миний хэргийг бүтээнэ. Энэ чинь Үхэл шүү! Үхэл! Үхэл! 

	Маугли, газар доорх хонгилоор гараад эргэж харахад, хорт цагаан могой, чадал хүч нь буурсан шүдээрээ, шалан дээр хэвтэж байгаа алтан бурхдын хөдөлгөөнгүй нүүрийг галзуурсан мэт хэмлэж,

	— Энэ чинь Үхэл! хэмээн исгэрнэ. 

	Маугли, Каа хоёр дахин гэрэлд гарч ирсэндээ баярлажээ. Төрөлх Жунглидаа тэр хоёр хүрч ирэхэд хөвүүний гартаа барьсан дэгээ, өглөөний наранд гялалзаж байжээ. Хөвүүн, хэсэг шинэ цэцэг олж үсэндээ хатгасан мэт баяртай байв. 

	Маугли, бариулын бадмаараг чимгийг гялалзуулан бахархаж хэлсэн нь:

	— Энэ бол Багирын нүднээс ч гэрэлтэй. Үүнийг би түүнд үзүүлнэ. Ялзарсан муу хог. Үхлийн тухай ярьсан нь ямар учиртай юм бол?

	— Бүү мэд. Тэр чиний хутганы амтыг үзээгүйд миний сүүл үзүүрээ хүртэл шаналж байна. Хүйтэн Ичээнд газар дээр ч юм уу, газар дор ч юм уу, үргэлж л ямар нэг гай оршиж байх юм. Харин би юм идэхийг хүсэж байна. Одоо гэгээтэй байгаа дээр чи надтай хамт ан хийх үү? гэж Каа хэлэв.

	— Үгүй ээ. Энэ зүйлийг Багирад үзүүлэх хэрэгтэй байна. Ан олз омогтой болтугай! 

	Маугли, том дэгээгээрээ даллан, дэвхцэн гүйж, үе үе зогсож түүнийгээ сонирхон үзэж байв. Тэгсээр Жунглид Багирын үргэлж амардаг газар хүрэхэд, Багира, том амьтан агнаж идээд ус ууж байжээ. Маугли тохиолдсон болгоноо тоочин ярихад Багира дэгээг үе үе үнэрлэж байв. Тэгсээр хорт цагаан могойн сүүлчийн үгийг ярихад, Багира зөвшөөрөн хэржигнэв. 

	— Тэгээд Хавтгай цагаан толгойт үнэн хэлж үү? гэж Маугли сонирхон асуув. 

	— Би, Удайпур хотын вангийн ан амьтдын хүрээлэнд төрсөн бөгөөд хүний тухай бага сага зүйл мэдэх бий. Ихэнх хүмүүс ганцхан энэ улаан чулууны төлөө нэг шөнө гурав дахин алалцах бий. 

	— Гэтэл энэ чулуу байгаа учраас иш нь барихад улам хүнд байгаа юм шүү дээ. Миний гялалзсан хутга үүнээс хавьгүй илүү, тэгээд сонс л доо! Улаан чулуу хүнсэнд хэрэг болохгүй шүү дээ. Тэгээд юунд нь болж алах юм бил ээ?

	— Маугли явж унт. Чи хүмүүсийн дунд амьдарч байсан байтлаа... 

	— Би мэдэж байна. Хүмүүс ан хийдэггүй учраас хийх юмгүй болж уйдахдаа алалцдаг юм. Багира сэрээч! Яах гэж энэ шовх юмыг хийсэн юм бэ?

	Багира нойрмог нүдээ нээж, учиртайхан гялалзуулав. 

	— Хатхийн хөвүүдийн толгойг цоо цохих гэж хүмүүс үүнийг хийсэн юм. Би ийм юмыг, Удайпурийн гудамжинд ан амьтны хүрээлэнгийн урд талд үзсэн. Энэ эд, Хатхи шиг олон амьтны цусыг урсгасан.

	— Үүгээр яах гэж зааны толгойг цоолдог юм бэ?

	— Хүний хууль зүйг тэдэнд сургах гэж тэгдэг юм. Хүмүүс хумс ч үгүй, шүд ч үгүй, энэ учраас ч тэд ийм юм хийдэг, үүнээс дор ч юм хийдэг. 

	— Хэрвээ энийг нь би мэдсэн сэн бол үүнийг авахгүй саан. Над энэ одоо хэрэг алга. Харагтун!

	Дэгээ гялалзан нисэж, тэднээс тавин алхам зайтай модон дунд газар онгилон ойчив. 

	— Одоо би өөрийн гарыг бузар Үхлээс цэвэрлэв! гээд Маугли, чийгтэй эрүүл хөрсөнд гараа арчиж, — Үхлийг миний хойноос үргэлж дагана гэж хорт цагаан могой над хэлсэн. Тэр могой хөгширч бууралтаад, ухаан муутай болжээ. 

	— Үхэл ч гэсэн, амьдрал ч гэсэн, харлалаа ч гэсэн, цайлаа ч гэсэн, харин би явж унтлаа, Жаалхан Дүү минь. Би бусдын адил шөнөжин ан хийгээд өдөржин ульж чадахгүй. 

	Багира, ус уух газраас хоёр мод зайтай газар эвтэйхэн хэвтэр байдгийг мэдэх тул тэнд очиж амрахаар явжээ. Маугли төдий л удаан бодолгүй үг хэлэхийн завсар хоёр гурван чөдөр өвс зангидаж залгаад модонд авирч, тавин фунт өндөрт дүүжин хийж савлаж байв. Маугли хэдийгээр нарны хурц гэрлээс айдаггүй боловч өөрийн найз нөхрийн заншлыг дагаж наранд аль болохоор бага байхыг хичээдэг байв. Модонд оршин амьдрагчийн чанга дуу түүнийг сэрээхэд бүрэнхий болсон байжээ. Нөгөө хаясан гоёмсог улаан чулуунууд түүний зүүдэнд орсон байжээ. 

	— Түүнийг дахиад нэг харъя байз гэж Маугли хэлээд чөдөр өвсөөрөө дамжин газар буужээ. 

	Гэтэл Багира түүнээс түрүүлжээ: харуй бүрийгээр Багира газар шиншилж байгаа нь Мауглид сонстжээ.

	— Өнөө шовх юм хаа байна? гэж Маугли асуув,

	— Түүнийг хүн авчээ. Мөр нь энэ байна.

	— Хорт цагаан могой үнэн хэлсэн эсэхийг одоо бид үзэж дээ. Хэрвээ тэр шовх юм үнэхээр Үхэл бол тэр хүн үхнэ. Мөрийг нь хөөе. 

	— Эхлээд ан хийе. Ходоод хоосон байхад нүд муу хардаг юм. Хүн их удаан явдгаас гадна Жунглид их чийгтэй тул маш бүдэг мөр ч удаан байх болно. 

	Тэд агнуураа аль болох түргэн дуусгаад идэж уусны дараа мөр хөөх гэсээр байтал гурван цаг шахам болжээ. Жунглийн амьтад, алдаж үгүй болгосноо ахиад ямар олох биш, жунглийнхэн хоол идэх үедээ яардаггүй билээ. 

	— Шовх бузар юм хүний гарт эргэлдэж түүнийг ална гэж чи бодож байна уу? Хорт цагаан могой түүнийг Үхэл гэж хэлсэн юм шүү дээ гэж Маугли асуув.

	— Гүйцэж очоод үзнэ дээ гэж Багира хэлээд толгойгоо бөхийж шогшив. Ганцын мөр (ганц хүн байж гэж Багира хэлэх гэсэн юм байжээ) бөгөөд хүнд юм үүрч явсан учир өсгий нь газар лав шигджээ гэлээ. 

	— Гм! Энэ нь зуны цахилгаан мэт тод байна гэж Маугли хариулав. 

	Тэгээд тэд нүцгэн хоёр хөлийн мөр дагаж заримдаа сарны гэрэлд гарч, заримдаа сүүдэрт орж түргэлэн шогшив. 

	— Одоо тэр түргэн гүйжээ. Хуруунууд нь сарвайсан байна гэж Маугли хэлээд, тэр хоёр цааш чийгтэй судгаар шогшиж байтал,

	— Яагаад тэр, эндээс хажуу тийш эргэдэг бил ээ? гэж Маугли хэлэв. 

	— Байз! гэж Багира хэлээд, нэг сайхан үсрэлтээрээ ойн цоорхойн цаад талд гарав. 

	Хөөж буй мөр мэдэгдэхгүй болоод ирэхээр будилаантсан мөр орхихгүйн тул юуны өмнө урагш үсрэх хэрэгтэй байдаг. Багира үсэрснийхээ дараа Маугли рүү эргэж хашхирсан нь:

	— Энд түрүүчийн мөрийг угтсан хоёр дахь мөр байна. Хоёр дахь энэ мөр нэг дэхээс жижиг, хуруу нь хумхиу юм гэхэд Маугли гүйн очиж хараад:

	— Энэ чинь анчин-гондын хөл байна. Хараач! Тэр үүгээр өөрийнхөө нумыг өвсөн дээгүүр чирч явж. Энэ учраас нэг дэх мөр хажуу тийш эргэсэн аж. Бага мөр том мөрнөөс нуугдсан байна шүү. 

	— Энэ зөв. Тэгэхлээр өөр өөрсдийнхөө мөрийг гишгэж самуурахгүйн тулд нэг нэг мөрийг авч хөөе. Би Том мөрийг дагая. Жаахан Дүү чи Бага мөрийг дага!

	Багира нэг дэх мөрийг хөөж, Маугли бөхийн хумхиу хуруутай хөлийн хачин мөрийг ажиглаж хөөв. 

	— Том хөл эндээс хажуу тийш эргэв. Хадны цаагуур нуугдаад чимээ чагнаж хөдөлж чадахгүй зогсож байна. Жаахан Дүү минь чиний тэнд юү болж байна, хэлээч гэж Багира үргэлжилсэн мөрийг хөөж урагш ахих алхам бүрдээ мэдэгдэж байв. 

	— Бага хөл, хаданд хүрч ирж байна. Хадны дор баруун гараа тулж, нумаа хоёр хөлийнхөө завсар босгож сууж байж. Тэр удаан хүлээжээ. Тийм учраас хөл нь энд гүнзгий мөр үлдээж, гэж Маугли мөр хөөж явангуутаа хэлж байв. 

	— Тэр мөн адил, шовх юмаа үзүүр талаар нь чулуу руу харуулж тавиад хүлээж байж. Тэр гулгаад: чулуун дээр зураас үлдээсэн байна. Жаахан Дүү минь чи юү болж байна, хэлээч гэж Багира хадан цаана нуугдаж хэлэв. 

	— Нэг хоёр мөчир, том гишүү энд хугарч. Үүнийг юү гэж хэлье дээ, А одоо мэдлээ! Бага Мөр том мөрийг сонсог гэж чимээ доргионтой явсан байна гэж Маугли шивнэн хэлэв. 

	Маугли модон дундуур нуугдан, хаднаас алхам алхам холдох тусмаа дуугаа чангаруулсаар, жижиг хүрхрээнд ойртон очив. 

	— Би-миний-алхааг -замхруулж-байгаа-хүрхрээний дуунд - тэртээ - хол - очлоо. Тэгээд - би - тэнд - хүлээнэ. Багира чи юү болж байна, Хэлээч! 

	Ирвэс хадны цаанаас Том Хөлийн мөр хаа одохыг ажиглан харж, үзээд чимээ өгсөн нь:

	— Би шовх бузар юмыг чирч хадны цаанаас мөлхөж байна. Хэн ч харагдахгүй тул би мөр хөөж хурдан гүйлээ. Зам тод байна. Тус тусынхаа замаар явцгаая. Би гүйж л явна. 

	Багира тод мөрөөр гүйхэд, Маугли мөн анчны мөрөөр гүйв. Жунглид хэсэг зуур чимээгүй болов. 

	— Чи хаа байна? гэж Багира хашхирав. 

	Мауглийн дуу, тавиад алхам баруунаар дуулдав. 

	— Хм! Хоёулаа зэрэгцэн гүйсээр улам ойртон байх шиг байна! гэж Багира битүү ханиалгангуут хэлэв. 

	Тэр хоёр, мөн хэмжээнд зэрэгцсэн хэвээр хагас мод хэртэй гүйгээд Маугли газарт наалдан бөхийж хашхирсан нь:

	— Тэр хоёр нийлчхэж! Өлзийтэй болтугай! Хараач! Тэнд Том Мөр байж. Энд Бага Мөр өвдгөө чулуунд хүргээд зогсож байж.

	Тэднээс арав хүрэхгүй алхам зайтай газар хайрга чулуун дээр, эндэх нутгийн тариачин хүн сунан хэвтэж байв. Гонд анчны өдөт нарийн сум, түүний нуруу цээжийг нэвт харван гарчээ. 

	— Хорт цагаан могой тийнхүү зөнөглөж ухаан нь муудсан юм бол уу? Ямар ч гэсэн нэг Үхэл гэж Багира аяархан хэлэв. 

	— Цааш явъя. Зааны цус урсгадаг улаан нүдэлсэн шовх юм яачхав?

	— Бага Мөрний эзэн аваад явчихаа биз. Одоо дахиад мөр нэг болчихлоо. 

	Зүүн мөрөндөө юм үүрч, хурдан гүйж буй хөнгөн хөлтэй нэг хүний мөр, өвс өтгөн ургасан хатуу газраар явсан байв. Энд алхам тус бүр улайдсан халуун чулуун дээр гишгэхтэй адил байсан буй за. 

	Шуудуунд далдлагдсан түүдэг галын нурам дээр хөөсөн мөр тэр хоёрыг авчирч нийлүүлтэл хоёул чимээгүй явлаа.

	— Бас л! гэж Багира, зогтусав. Хөөрхий анчны бяцхан бие атиралдан хэвтэж хоёр өсгий нь нурамд орчихсон байхад Маугли руу Багира гайхан харвал:

	— Хулсан таягаар алсан юм байна. Хүн сүрэгт би зарцлагдаж одос хариулж байхад над ч тийм таяг байж билээ. Хорт могойн Эх энэ хүн угсаатныг сайн мэддэг байж, би ч мөн энэ талаар бага зэрэг төсөөлж болох л байсан, хөөрхий би түүнийг дэмий дооглож байжээ. Хүмүүс хийх юмаа олж ядахдаа нэг нэгнийгээ алдаг гэж би эс хэл лүү? гэж Маугли үхсэн хүний биеийг ширтэж хэлэв. 

	— Үнэндээ үүнийг улаан, хөх чулууны тулд л алсан байна шүү дээ. Удайпур хот дахь вангийн ан амьтны хүрээлэнд миний байсныг бүү мартаарай гэж, Багира хариулав. 

	— Нэг, хоёр, гурав, дөрвөн мөр гэж Маугли түүдэг галын үнсэн дээр бөхийж хэлээд дөрвөн хүний гуталтай мөр байна. Тэд, анчин гондууд шиг хурдан явдаггүй юм байна. Энэ ойн жижиг хүн тэдэнд муу юм юу хийсэн бол доо? Хараач, үүнийг алахынхаа өмнө тэр тав галаа тойрон ярилцан зогсож шүү. Багира, буцъя, мөчрийн үзүүрт байгаа гургалдайн үүр адил миний ходоод дээш доош холхиод хэцүү байна. 

	— Олзоо тавиад туучна гэдэг муу хэрэг. Тэдний хойноос явъя. Гуталтай энэ найман хөл хол яваагүй гэж ирвэс хэлэв. 

	Гуталтай дөрвөн хүний гишгэлэн явсан өргөн мөрөөр тэр хоёр нэг цагийн турш чимээгүй гүйжээ.

	Тэгсээр цэлмэг, халуун өдөр болсонд Багира хэлсэн нь:

	— Энд утаа цэнхэртэж байна. 

	— Хүмүүс явахаасаа идэх нь их байдаг гэж өндөр бус бутан дунд Маугли толгойгоо цухалзуулан хариулав. 

	Эдүгээ Багира, Маугли хоёр үл таних Жунглийг хэсэж бэдэрч яваа бөгөөд Багира Мауглийн зүүнтээ явж хоолойгоо хачин шахан дуугарч өгүүлсэн нь:

	— Энэ нэг нь бол төгсгөл болжээ гэлээ. Бутны дор эрээн хувцас хумхигдан хэвтэх бөгөөд түүний хажуугаар гурил пүргэсэн байжээ. 

	— Мөн л хулсан таягаар алчхаж, Хараач! Энэ үйрмэг цагаан чинь хүний иддэг юм байна. Идэж уух юмаа үүрүүлдэг хүнийхээ олзыг тэд булааж аваад өөрийн нь биеийг Чиль элээний хоол болгожээ. 

	— Энэ ч гурав дахь нь шив дээ гэж Багира хэлэв. 

	«Хорт могойн Эхэд би том мэлхийнүүд аваачиж түүнийг нэг хагартал нь хооллоё. Энэ цус сорогч жинхэнэ Үхэл юм байна. Гэвч би бас л ойлгоогүй байна! гэж Маугли дотроо бодов». 

	— Мөрөөр нь явъя! гэж Багира хэлэв. 

	Тэд хагас мод явалгүй, сүүдэрт нь гурван хүн хэвтэж байгаа сухай модны орой дээр сууж, Үхлийн Дуулал дуулж буй Кауа хэрээний дууг сонсов. Дутуу унтарсан түүдэг галын утаа суунаглаж, түүн дээрх ширмэн хайлуур дээр түлэгдэж харласан бин харагдана. Түүдгийн дэргэд бадмаараг номин шигтгэмэл дэгээ наранд гялалзан хэвтэж байв. 

	— Энэ бузар юм ямар түргэн хорлодог эд вэ. Бүгдээрээ эндээ өнгөрчээ. Эд юунаас болж үх ээ вэ, Маугли? эдний алинд ч хөхөрч шархалсан, ямар ч тэмдэг алга. 

	Жунглид амьдрагчид туршлагаараа хорт ургамал, жимсний талаар ихэнх эмч нараас дутуугүй мэддэг. Маугли түүдэг галын утааг үнэрлээд түлэгдэж харласан бингээс бяцхан хугалан авч амсаж үзээд нулимав. 

	— Үхлийн Алим гэж Маугли ханиалгаад, — Анчныг алдаг түрүүчийн тэр, бусдыгаа алахын тул энэ хорыг хүнсэнд хийсэн бололтой. Бусад нь түүнийг алаад, өөрснөө энэ хоолноос хордсон бололтой. 

	— Олз омогтой ан санж! Олзны хойноос олз! гэж Багира хэлэв. 

	«Үхлийн Алим» гэдэг нь Жунглид ургадаг хорт ургамал бөгөөд бүх Энэтхэгийн хамгийн хүчтэй хор юм. 

	—Цааш юу болдог бол? Энэ муу улаан шигтгээнээс болж чи бид хоёр бие биеэ алахад хүрнэ гэж үү? гэж ирвэс хэлэв. 

	— Энэ муу бузар, ярьж чаддаг юм гэж үү? Үүнийг би хол хаягдсанаараа муу юм юу хийсэн билээ? Энэ дэгээний хойноос бид хөөцөлдөөгүй юм болохоор бид хоёрыг энэ хорлохгүй. Хэрвээ үүнийг бид хоёр энд нь орхих юм бол шуурган бороонд унах самар шиг хүмүүсийг улам улам түргэн хядах болно. Нэгэн шөнө зургаан хүн үхэхийг би хүсэхгүй байна гэж Маугли шивнэн хэлэв. 

	— Юуны гай болдог юм бэ? Энэ ч зөвхөн хүмүүс шүү дээ. Эд бие биеийгээ хядаад тэрэндээ их бахархаж байжээ гэж Багира хэлэв. 

	— Гэлээ ч гэсэн эд чинь нялх гөлөгнүүд л гэж мэд. Гөлөгнүүд усанд туссан сарны туяаг хазах гэж усанд орж үхэхээс буцдаггүй юм. Ертөнц дээрх юм бүхнийг мэддэг шиг ингэж хэлж байгаа минь миний буруу. Цэцэг мэт гоё сайхан байлаа ч гэсэн, учир утгыг нь үл мэдэх зүйлийг би жунглид дахиад яасан ч авчрахгүй. Энэ дэгээг Хорт могойн Эмэг эхэд буцааж хүргэнэ. Бид унтаж авах хэрэгтэй байна. Гэтэл бид энэ үүрд унтсан хүмүүстэй яаж зэрэгцэн хэвтэх билээ. Түүнээс гадна энэ бузар юмыг оргуулж, зургаан хүн дахин алуулахгүйн тул булах хэрэгтэй байна. Тэр модон дор нүх ух гэж Маугли хэлэв. 

	— За, Жаахан Дүү минь, энэ цус сорогч ямар ч гэмгүй гэж чамд хэлж байна шүү: Хамаг хэрэг хүмүүст л байна гэж Багира модны ёроолд очингоо хэлэв. 

	— Ялгаагүй. Гүнзгий шиг нүх ух. Унтаж сэрээд би үүнийг буцааж аваачиж өгнө. 

	 

	 

	Тэр явдлаас хойш гурав дахь өдрийн шөнө Хорт Цагаан могой харанхуй хүнхэлдээ ичингүйрхэн, гашуудаж бөөцийн сууж байтал нь ханын хагархайгаар номин дэгээ нисэн орж шалан дээр асгасан зоосыг цохиж жингэнэн унав. 

	— Хорт могойн Эх чи өөрийнхөө аймгаас хорт залуу могой өөртөө олж ав. Вангийн Эрдэнэсийн Санг сахих явдалд чинь тэр тус болох болно. Тэгээд эндээс хүнийг амьд битгий гаргагтун! 

	— Аа-ха! Чи буцаад ирэв үү. Энэ бол Үхэл гэж би чамд эс хэл лүү! Харин яагаад чи амьд байгаа бил ээ? гэж хорт хөгшин могой, дэгээний бариулыг хайрлан ороож өгүүлэв. 

	— Миний золиосонд гарсан одсоор тангараглая! Чөтгөр бүү мэд! Энэ бузар юм чинь нэг шөнө зургаан хүн алчихсан. Дахиад үүнийг битгий гарга! гэлээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	Хэвлэлд 1968 оны 10 дугаар сарын 10-ны өдөр

	хэвлэлийн хуудас 12/5 

	Үнэ 3 тө 25 мө 

	 

	Зах. 294

	 

	Сүхбаатарын нэрэмжит. Улсын хэвлэх үйлдвэр

	Улаанбаатар. Сүхбаатарын талбай 2.

	
Заметки

		[←1]
	 Дюм — 2 см 54 мм

